
Hainbat gaixotasunen tratamenduan botikak hartu behar izaten dira. Beharrezko efektua lortu eta ondorio negatiboak ekiditeko, horiek elikagaiekin behar bezala konbinatzea ezinbestekoa izango da.

Janariak eta botikak elkarreraginean

Elikadura

Arantza Lorenzo

Janari-botika elkarrekintzak batak bestearekiko duen eragina adierazten du, hau da: 
1. Alde batetik, botikek gaixoaren egoera nutritiboan izan dezakeen eragina: Botikek elikagai ezberdinen xurgapena areagotu edo oztopa dezakete, beren metabolismoa eraldatu, kanporaketa erraztu edo moteldu eta abar. Horrek pertsona horren egoera nutritiboan izan ditzakeen eragin positiboekin edo negatiboekin. 
2. Bestetik, elikagai ezberdinek ere eragiten dute botiken erabilgarritasun, ziurtasun eta sendatze efektuan, horiek areagotuz edo gutxituz. 

Hona hemen, botikek gaixoaren egoera nutritiboan izan dezaketen eraginaren adibide batzuk: 

1. Laxanteek eta hanturaren kontrako botikek hesteetako mintzean eragin eta elikagai askoren xurgapena eraldatzen dute. Laxanteek hesteen mugimendua azkartzean, mantenugaiek denbora gutxiago pasatzen dute bertan eta zailagoa da xurgatzea. 

2. Aspirinak, esaterako, C bitamina, burdina eta potasioa kanporatzea errazten du. Beraz, denbora luzean hartzen dutenek aipatutako gatz mineral eta bitaminetan aberats diren janarien kopurua gehitu beharko dute beraien dietan. 

3. Kortikoideek D bitaminaren mailan eta likido-elektrolito orekan eragiten dute. Botika hori hartzea beharrezko den tratamendu luzeetan D bitaminari jarri beharko diogu arreta, eta, ondorioz, kaltzioari, D bitaminak gatz mineral horren xurgaketan parte hartzen duelako. 

4. Diuretikoek giltzurrunetan kaltzioaren xurgapena moteltzen dute, eta potasioa, sodioa, magnesioa eta zinka gatz mineralak kanporatzen laguntzen dute. Ondorioz, denbora luzez hartzen badira aipatutakoen gabeziak sortzeko arriskua handitzen da. 

5. Azidoen aurkakoek eta odoleko kolesterol maila jaisten duten botikek, azido foliko, A, D, K eta B12 bitaminen eta burdinaren xurgapena gutxitzen dute, horien gabeziak agerraraziz. 

6. Tuberkulosia sendatzeko erabiltzen den isozianida botika B6 bitaminarekin elkartzen da, bere gabeziaren eraginez. Kasu horretan, botika hartzen ez dugun otorduetan bitamina hori duten janari gehiago hartzea komeni da; hau da, haragia, zerealak eta lekaleak. 

7. Intsulinak, esteroideek, depresioaren aurkakoek eta antihistaminikoek, besteak beste, jateko gogoa areagotzen dute. Bestalde, minbiziaren aurkako botikek eragiten duten goragaleak, pertsonak jateko gogo gutxiago izatea du ondorio. 

Janari batzuek zenbait botikatan eragiten dutenaren adibide batzuk: 

1. Baratxurian aberatsa den dietak hiesaren aurkako saquinovir botikaren eragina gutxitzen du, eta warfarina eta acenocumarol antikoagulatzaileen eragina handitzen du. Kasu horietan, baratxuri perlak eta pilulak kontsumitzea saihestu behar da, hemorragia arriskua handiagoa delako. 

2. Esneak eta esnekiek, tetraziklina antibiotikoaren xurgapen eta eraginkortasuna gutxitzen dute. Beraz, antibiotiko hori esnekiak baina bi ordu aurretik edo ondoren hartzea gomendatzen da. 

3. Tiramina zenbait janaritan agertzen diren proteinen aminoazido bat da: ontziratutako antxoatxoak, hestebete batzuk, ketutako gaztak... Aminoazido horrek antidepresiboa den MAO (Mono Amino Oxidasa) inhibitzaileekin eragiten du. Aspaldi ezagutu ziren buru hemorragiak eta krisi hipertentsiodunak, botika horrek janari horiekin eragin ondoren. Beraz, tratamenduak irauten duen denboran eta hiru aste ondoren ere, janari horiek ez hartzea gomendatzen da. 
4. C bitaminan aberats diren marrubi, kiwi, laranja, tomate eta piperrek, aldiz, burdinaren xurgapena areagotzen dute. Beraz, burdin osagarriak hartu behar dituztenek, janari horiekin lagunduz hartzen badituzte, hobe. 

Botikak hartu behar dituztenentzat aholkuak: 

1. Medikua tarteka edo denbora luzez hartzen dituzun botiken jakinaren gainean egotea oso garrantzitsua da. 

2. Hartu beharreko botiken erabilera orria poliki eta adi irakurri, bertan adierazten diren gomendioak jarraituz. Zalantzarik izanez gero, mediku edo farmazialariari galdetu. 

3. Inoiz ez nahastu botikak eta alkohola.
